
pengaroeh dan kakwasaännja boeat bikin dirinja lebih dihormat dan di-indahin lagi. Iapoenja toengket djadi semingkin enteng boeat diajoen aken baboek badannja orang-orang Tionghoa miskin, pemadatan dan boeaja-boeaja jang berglandangan di kampoeng Tionghoa maski boeat kesalahan jang amat ketjil, oepama tida lekas boeka topi kaloe berpapasan pada itoe Eerste Wijkmeester. Orang-orang jang ia perna dendem hati atawa jang djadi moesoehnja, ia gentjèt betoel-betoel dalem oeroesan padjek dengen kasih segala katerangan djoesta pada commissie belasting.

Saorang jang gila hormat dan soeka agoelin diri, djarang jang bisa idoep himat dan pelit, kerna itoe tabeat mendjoeroengken boeat ia selaloe pake ongkos besar soepaja kaliatan agoeng di mata orang. Maskipoen Tan Tjo Lat di di waktoe belangsak soedah perna idoep satjara pengemis, tapi sasoedahnja djadi wijkmeester karojalannja lantes timboel, hingga oewang persenan dari penagian padjek tida bisa menjoekoepin iapoenja kaperloean, kerna salaennja ongkos dalem roemah tangga selaloe bertambah, ia poen moesti blandjain djoega bebrapa goendik. Kasoedahannja, seperti bisa lantes

